
Հոդված 1. «Թմրամիջոցների և հոգեմետ (հոգեներգործուն) նյութերի մասին» 2002 թվականի դեկտեմբերի 26-ի ՀՕ-518-Ն օրենքի (այսուհետ՝ Օրենք) 3-րդ հոդվածի վերջին պարբերության «վերարտադրում են» բառից հետո վերջակետ կետադրական նշանը փոխարինել լ միջակետով կետադրական նշանով և լրացնել հետևյալ պարբերությունները.
«կանեփ՝ կանեփ բույսի ծաղկող կամ պտղատու գլխիկները, որոնցից բուսախեժը քամված չէ, անկախ դրանց համար օգտագործվող անվանումից
կանեփի բույս՝  կաննաբիս (Cannabis) տեսակի ցանկացած բույս.
կանեփի բուսախեժ՝ քամված բուսախեժը` զտած կամ չզտած, որն ստացվել է կանեփի բույսից.
արտադրական կանեփ՝ սույն օրենքով նախատեսված նպատակների համար նախատեսված կանեփի մշակաբույս որում կանաբիդիոլի (CBD) պարունակությունը գերազանցում է տետրահիդրոկաննաբինոլի (THC) պարունակությանը, ընդ որում՝ տետրահիդրոկաննաբինոլի (THC) տոկոսային պարունակությունը նմուշառված զանգվածում հավասար կամ ցածր է 0,3 տոկոսից
արտադրական կանեփի մշակություն՝ կանեփի բույսի աճեցնելու ամբողջ գործընթացը 
արտադրական կանեփի վերամշակման գործընթաց՝ արտադրական կանեփի բուսախեժի առանձնացումը բույսերից, որոնցից այն ստացվում է, ինչպես նաև այն գործընթացները որոնց արդյունքում առաջանում է յուղ, թուղթ, շինանյութ, թել կամ այլ վերամշակվող նյութեր
իրական շահառու՝ «Փողերի լվացման և ահաբեկչության ֆինանսավորման դեմ պայքարի մասին» օրենքի իմաստով իրական շահառու հանդիսացող անձ
փոխկապակցված անձ՝ անձի հետ «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքի 3-րդ հոդվածի 1-ին մասի 25-րդ, 26-րդ, 27-րդ կետերի իմաստով փոխկապակցված համարվող անձ։»։ 

Հոդված 2. Օրենքը լրացնել հետևյալ բովանդակությամբ 8.1-ին հոդվածով. 
«Հոդված 8.1 Թմրամիջոցների ու հոգեմետ (հոգեներգործուն) նյութերի շրջանառության հետ կապված գործունեության բնագավառում լիցենզիաների տրամադրման խորհրդատվական հանձնաժողովը
Լիցենզավորող մարմնին թմրամիջոցների և հոգեմետ (հոգեներգործուն) նյութերի շրջանառության հետ կապված գործունեության բնագավառում լիցենզիաների տրամադրման վերաբերյալ խորհրդատվական եզրակացություն տալու նպատակով Հայաստանի Հանրապետության կառավարության որոշմամբ կարող է ստեղծվել հանձնաժողով: Խորհրդատվական եզրակացություն տալու դեպքերը և կարգը նախատեսվում են հանձնաժողովի աշխատակարգով և լիցենզավորման կարգով:»:

Հոդված 3. Օրենքի 10-րդ հոդվածի 
1. 2-րդ մասի «ժամկետով» բառից հետո լրացնել «, բացառությամբ սույն օրենքով նախատեսված դեպքերի:»,  
2. 3-րդ մասի «օրենքով» բառից հետո լրացնել « և սույն օրենքով:» բառերը:

Հոդված 4. Օրենքի 11-րդ հոդվածի 2-րդ մասը շարադրել հետևյալ խմբագրությամբ. 
«2.Թմրամիջոցների և հոգեմետ (հոգեներգործուն) նյութերի շրջանառությունը թույլատրվում է միայն բժշկական նպատակներով՝ բժշկի նշանակմամբ, գյուղատնտեսական կամ արդյունաբերական նպատակներով՝ սույն օրենքվ նախատեսված դեպքերում, ինչպես նաև սույն օրենքի 31-33-րդ հոդվածներով նախատեսված նպատակներով:»
Հոդված 5. Օրենքի 17-րդ հոդվածի
1. հոդվածում «հավաստագիր» բառը իր բոլոր հոլովաձևերով փոխարինել «թույլտվություն» բառով՝ համապատասխան հոլովաձևերով:
2. 2-րդ մասը լրացնել չորրորդ պարբերությամբ հետևյալ բովանդակությամբ.
«Արտահանման կամ ներմուծման թույլտվության տրամադրման համար կարող է գանձվել պետական տուրք՝ «Պետական տուրքի մասին» օրենքով սահմանված դեպքերում և չափով: Այն դեպքում, երբ «Պետական տուրքի մասին» օրենքով սահմանված է արտահանման կամ ներմուծման թույլտվության տրամադրման համար պետական տուրք, ապա արտահանման կամ  ներմուծման թույլտվության համար դիմողը պարտավոր է վճարել պետական տուրքը թույլտվության համար դիմելուց առաջ:»

Հոդված  5. Օրենքը լրացնել Գլուխ 5.1-ով հետևյալ բովանդակությամբ.

« ԳԼՈՒԽ 5.1.
ԱՐՏԱԴՐԱԿԱՆ ԿԱՆԵՓԻ ՇՐՋԱՆԱՌՈՒԹՅԱՆ, ԱՐՏԱԴՐԱԿԱՆ ԿԱՆԵՓԻ ՀԵՏ ԿԱՊՎԱԾ ԳՈՐԾՈՒՆԵՈՒԹՅԱՆ ԼԻՑԵՆԶԱՎՈՐՄԱՆ ԵՎ ԱՊՕՐԻՆԻ ՇՐՋԱՆԱՌՈՒԹՅԱՆ ԿԱՆԽԱՐԳԵԼՄԱՆ ԱՌԱՆՁՆԱՀԱՏԿՈՒԹՅՈՒՆՆԵՐԸ

Հոդված 45.1. Արտադրական կանեփի շրջանառության իրավական կարգավորման առանձնահատկությունները
1. Սույն գլխով սահմանվում են արտադրական կանեփի շրջանառության, արտադրական կանեփի հետ կապված գործունեության լիցենզավորման, ապօրինի շրջանառության կանխարգելման  կարգի առանձնահատկությունները։ 
2. Սույն գլխով կարող են նախատեսվել արտադրական կանեփի վերաբերյալ սույն օրենքով թմրամիջոցների համար նախատեսված կարգավորումներից տարբերվող կարգավորումներ, որի դեպքում գործում են սույն գլխով սահմանված կարգավորումները:
3. Արտադրական կանեփի արտադրությունը, արտահանումը, ներմուծումը կամ մեծածախ առևտուրը չեն համարվում դեղերի արտադրություն կամ շրջանառություն և չեն կարգավորվում «Դեղերի մասին» օրենքով: 

Հոդված 45.2. Արտադրական կանեփի օրինական շրջանառությունը
1. Հայաստանի Հանրապետությունում թույլատրվում է արտադրական կանեփի օրինական շրջանառությունը սույն օրենքով սահմանված նպատակներով և գործողությունների շրջանակներում՝ համապատասխան լիցենզիայի առկայության դեպքում։
2. Արտադրական կանեփի հետ կապված գործունեության իրականացման համար տրվում են «Լիցենզավորման մասին» օրենքով սահմանված արտադրական կանեփի արտադրության, ինչպես նաև արտադրական կանեփի ներմուծման, արտահանման կամ մեծածախ առևտրի լիցենզիաներ:
3. Արգելվում է արտադրական կանեփի արտադրությունը անձնական օգտագործման նպատակով:

Հոդված 45.3. Արտադրական կանեփի արտադրությունը
1. Արտադրական կանեփի արտադրությամբ կարող է զբաղվել միայն իրավաբանական անձը, որը ստացել է արտադրական կանեփի արտադրության լիցենզիա:
2. Արտադրական կանեփի արտադրության լիցենզիայով թույլատրվող գործունեության ձևերն են արտադրական կանեփի մշակումը և արտադրությունը: 
3. Արտադրական կանեփի մշակությունը թույլատրվում է միայն փակ տարածքներում՝ ջերմոցներում, տնկարաններում, սածիլանոցներում, որոնց ներկայացվող պահանջները սահմանվում են լիցենզավորման կարգում:
4.Արտադրական կանեփի արտադրության լիցենզիա ստացած անձը կարող է զբաղվել ինչպես մշակությամբ և վերամշակմամբ միասին, այնպես էլ այդ գործողություններից մեկով։
5.Արտադրական կանեփի արտադրության լիցենզիա ունեցող անձը կարող է իր արտադրանքը փոխանցել միայն արտադրական կանեփի արտահանման, ներմուծման կամ մեծածախ առևտրի լիցենզիա ունեցող անձի

Հոդված 45.4. Արտադրական կանեփի արտադրության գործունեության ձևերի հետ կապված այլ գործողությունները
1. Արտադրական կանեփի արտադրության լիցենզիան ներառում է նաև սույն օրենքի 45.3-րդ հոդվածով նախատեսված գործունեության ձևերի հետ կապված այլ գործողությունների կատարում, այդ թվում՝ 
1) արտադրական կանեփի բուսախեժի, թղթի, յուղի, թելի, շինանյութի և այլ վերամշակվող նյութերի արտադրության նպատակով արտադրական կանեփի բույսերի կամ սերմերի ձեռքբերում մշակման նպատակով՝ բացառությամբ ներմուծման.
2) արտադրական կանեփ բույսերի, արտադրական կանեփի փաթեթավորում, տեղափոխում, պահեստավորում, տիրապետում.
3) արտադրական կանեփի բույսերի, արտադրական կանեփի կամ արտադրական կանեփի բուսախեժի ոչնչացում.
4) արտադրական կանեփի հետազոտություն՝ որոշելու համար կանաբիդիոլի կամ տետրահիդրոկաննաբինոլի կոնցենտրացիան՝ տոկոսային պարունակությունը, արտադրական կանեփի բույսերի նմուշառվող հատվածներում, կամ կանեփի բույսերի տեղափոխումը բույսերի հետազոտություն իրականացնող, համապատասխան լիցենզիա և մասնագետ ունեցող անձանց մոտ:





Հոդված 45.5. Արտադրական կանեփի ներմուծումը, արտահանումը կամ մեծածախ առևտուրը
1. Արտադրական կանեփի ներմուծմամբ, արտահանմամբ կամ մեծածախ առևտրով կարող է զբաղվել միայն այն իրավաբանական անձը, որը ստացել է արտադրական կանեփի ներմուծման, արտահանման կամ մեծածախ առևտրի լիցենզիա:
2.Կանեփի բույսի, սերմերի ներմուծում Հայաստանի Հանրապետություն թույլատրվում է արտադրական կանեփի ներմուծման, արտահանման կամ մեծածախ առևտրի լիցենզիայի առկայության դեպքում 
3. Արտադրական կանեփի արտահանման, ներմուծման կամ մեծածախ առևտրի իրականացման գործունեության իրականացման համար լիցենզիա ունեցող անձը կարող է իր արտադրանքը փոխանցել միայն արտադրական կանեփի արտադրության, ինչպես նաև արտադրական կանեփի ներմուծման, արտահանման կամ մեծածախ առևտրի գործունեություն իրականացնելու համար լիցենզիա ունեցող անձի

Հոդված 45.6. Արտադրական կանեփի արտադրության և  ներմուծման, արտահանման կամ մեծածախ առևտրի լիցենզավորման առանձնահատկությունները 
1.Արտադրական կանեփի  հետ կապված գործունեության լիցենզիա տրամադրում է Հայաստանի Հանրապետության կառավարության կողմից լիազորված պետական կառավարման համակարգի մարմինը։
2. Արտադրական կանեփի հետ կապված գործունեության լիցենզիաները տրվում են մինչև  տասը տարի ժամկետով:
3.Հայաստանի Հանրապետության կառավարության կողմից սահմանված լիցենզավորման կարգում արտադրական կանեփի հետ կապված գործունեության լիցենզավորման համար նախատեսվում են պահանջներ, այդ թվում՝ լիցենզիա ստանալու համար դիմողի կողմից բիզնես-ծրագրի ներկայացման և դրա բովանդակության, հիմնավորումների, դիմողի ֆինանսական վիճակի, կանոնադրական կապիտալի (հիմնադրամի) նվազագույն չափի վերաբերյալ, ինչպես նաև այլ պահանջներ: 
4. Անձը կարող է զբաղվել արտադրական կանեփի հետ կապված գործունեությամբ միայն եթե դիմել է արտադրական կանեփի հետ կապված գործունեության տեսակների լիցենզիա ստանալու համար և օրենքով սահմանված կարգով ստացել է այդ լիցենզիան՝ անկախ այլ թմրամիջոցների, հոգեմետ նյութերի կամ պրեկուրսորների հետ կապված գործունեության լիցենզիա ունենալու հանգամանքից:
5. Արտադրական կանեփի հետ կապված գործունեության լիցենզիայի ստացման համար դիմողը պարտավոր է բացահայտել և լիցենզիա ստանալու հայտի հետ միասին լիցենզավորման կարգում սահմանված ձևով ներկայացնել փոխկապակցված անձանց և իրական շահառուների վերաբերյալ տեղեկությունները:
6.Արտադրական կանեփի հետ կապված գործունեության լիցենզիա չեն կարող ստանալ այն անձինք, որոնց  մասնակիցները, կամ  փոխկապակցված անձինք, իրական  շահառուները կամ արտադրության կամ  ներմուծման, արտահանման կամ մեծածախ առևտրի ընթացքում կանեփի, կանեփի բույսի, դրա սերմերի հետ անմիջական շփում ունեցող անձինք (այսուհետ՝ աշխատակից).
1) ունեն դատվածություն թմրամիջոցների կամ հոգեմետ նյութերի հետ կապված հանցագործության համար ակախ դատվածությունը հանված կամ մարված լինելու հանգամանքից, կամ ենթարկվել են այդպիսի վարչական իրավախախտման համար
2) տառապում է թմրամոլությամբ:
7.Արտադրական կանեփի հետ կապված գործունեության լիցենզիա ստացած անձինք նախքան արտադրական կանեփի հետ կապված գործունեությանը ներգրավելը  լիցենզավորող մարմնին են ներկայացնում աշխատակիցների տվյալները՝ անուն, ազգանուն, հայրանուն, հասցե, անձնագրային տվյալներ, թմրամիջոցների կամ հոգեմետ դեղերի հետ կապված դիտավորյալ հանցագործության կատարման համար քրեական պատասխանատվության ենթարկված լինելու կամ այդպիսի վարչական իրավախախտման կատարման համար պատասխանատվության ենթարկված լինելու վերաբերյալ տեղեկություն:  Լիցենզավորող մարմինը վարում է աշխատակիցների ռեեստր: Թմրամիջոցների կամ հոգեմետ դեղերի հետ կապված դիտավորյալ հանցագործության կատարման համար դատապարտված կամ այդպիսի վարչական իրավախախտման համար պատասխանատվության ենթարկված կամ թմրամոլությամբ տառապող անձինք չեն կարող հանդիսանալ աշխատակիցներ: Լիցենզավորման կարգով կարող են նախատեսվել աշխատակիցներին վերաբերող այլ պահանջներ: Աշխատակիցների ռեեստրի տվյալներին հասանելիություն պետք է ունենան նաև լիցենզավորված անձի գործունեության նկատմամբ վերահսկողություն իրականացնող պետական մարմինները:

 45.7. Արտադրական կանեփի քվոտավորման պահանջը
1. Հայաստանի Հանրապետության կառավարությունը քվոտավորում է արտադրական կանեփի արտադրությունը, ներմուծումը արտահանումը կամ մեծածախ առևտուրը:
2. Արտադրական կանեփի հետ կապված գործունեության լիցենզիան տրամադրվում է ըստ քվոտաների: 
3. Քվոտավորումը կարող է լինել տարբերակված ըստ մի շարք չափանիշների, այդ թվում՝ ըստ մեկ սուբյեկտի առավելագույն և նվազագույն արտադրության կամ ներմուծման, արտահանման կամ մեծածախ առևտրի ծավալներ/քանակ սահմանելով, ըստ տարիների՝ կոնկրետ սուբյեկտի համար տարբերակված կամ նույնական քվոտա սահմանելով, 
4. Քվոտավորման տարբերակումը սահմանվում է Հայաստանի Հանրապետության կառավարության կողմից 
5. Քվոտայի սպառվելը հանդիսանում է լիցենզիայի հայտի մերժման հիմք:
6.Քվոտայով նախատեսված քանակական սահմանափակումների խախտումը համարվում է լիցենզիայի դադարեցման հիմք:
7. Հայաստանի Հանրապետության մասնակցությամբ միջազգային պայմանագրերով քվոտավորման պահանջներ սահմանված լինելու դեպքում կիրառվում են միջազգային պայմանագրով քվոտավորման կանոնները: Հայաստանի Հանրապետության կառավարության կողմից կարող է նախատեսվել Հայաստանի Հանրապետության մասնակցությամբ միջազգային պայմանագրին համապատասխան քվոտավորմանը վերաբերյալ այլ պայմանների բավարարման պահանջներ:
8. Արտաքին առևտրի ոլորտում արտադրական կանեփի արտահանելու կամ ներմուծելու սահմանափակումների առկայության դեպքում բացի սույն օրենքով սահմանված լիցենզավորումից անձը պետք է ստանա նաև «Առևտրի և ծառայությունների մասին» օրենքով նախատեսված լիցենզիաներ կամ թույլտվություններ կամ հավաստագրեր «Առևտրի և ծառայությունների մասին» օրենքով և այլ իրավական ակտերով սահմանված կարգով:
 
45.8. 	Պետական վերահսկողությունը արտադրական կանեփի օրինական շրջանառության ոլորտում
1.Արտադրական կանեփի արտադրության, ինչպես նաև արտահանման, ներմուծման կամ մեծածախ առևտրի ոլորտում օրինական շրջանառության նկատմամբ պետական վերահսկողությունն իրականացնում է Հայաստանի Հանրապետության կառավարության լիազորած՝ վերահսկողություն իրականացնող տեսչական մարմինը` օրենքով սահմանված կարգով: 
2.Արտադրական կանեփի արտադրության, ինչպես նաև արտահանման, ներմուծման կամ մեծածախ առևտրի ոլորտում ապօրինի շրջանառության կանխարգելման նկատմամբ հսկողություն իրականացնում են սույն օրենքով նախատեսված այլ մարմիններ՝ իրենց իրավասության շրջանակում:   

Հոդված 5. Եզրափակիչ և անցումային դրույթներ
1. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
2.Սույն օրենքով նախատեսված փոփոխություններից բխող լիցենզավորման կարգում փոփոխություններ, ինչպես նաև քվոտավորման կարգի սահմանումը  Հայաստանի Հանրապետության կառավարությունը իրականացնում է սույն օրենքի ուժի մեջ մտնելուց հետո  երկու ամսվա ընթացքում:
2. Հայաստանի Հանրապետության կառավարությունը սույն օրենքն ուժի մեջ մտնելուց հետո մեկ ամսվա ընթացքում սահմանում է լիցենզիայի հայտեր ընդունելու համար իրավասու պետական կառավարման համակարգի մարմին:






















ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
«ԼԻՑԵՆԶԱՎՈՐՄԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Լիցենզավորման մասին» 2001 թվականի մայիսի 30-ի ՀՕ-193 օրենքի 43-րդ հոդվածի 2-րդ մասի աղյուսակի առաջին բաժինը լրացնել հետևյալ բովանդակությամբ 7.3-րդ և 7.4-րդ կետերով.
                          
	«7.1.
	Արտադրական կանեփի արտադրություն
	ԿՄ
	 
	-
	Փ
	-
	Ո
	Հ
	Վ

	7.2.
	Արտադրական կանեփի ներմուծում, արտահանում կամ մեծածախ առևտուր
	ԿՄ
	 
	-
	Փ
	-
	Ո
	Հ
	Վ»:


      
Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

 










ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
«ՊԵՏԱԿԱՆ ՏՈՒՐՔԻ ՄԱՍԻՆ» ՕՐԵՆՔՈՒՄ 
ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. «Պետական տուրքի մասին» 1997 թվականի դեկտեմբերի 27-ի ՀՕ-186 օրենքի (այսուհետ՝ Օրենք) 19-րդ հոդվածի 18.12* կետը «պրեկուրսորների՝» բառից հետո լրացնել «բացառությամբ եթե լիցենզավորվող գործունեությունը վերաբերում է արտադրական կանեփին,» բառերով։
Հոդված 2. Օրենքի 19-րդ հոդվածը լրացնել 18.15., 18.16. և 18.17կետերով հետևյալ բովանդակությամբ՝
«18.15. Արտադրական կանեփի՝

- Արտադրություն՝ տարեկան

	մինչև 1 տոննա քվոտայի
	բազային տուրքի 1000-ապատիկի չափով

	մինչև 100 լիտր քվոտայի
	բազային տուրքի 10000-ապատիկի չափով

	1 տոննան գերազանցող քվոտայի
	յուքաքանչյուր տոննայի համար բազային տուրքի 5000-ապատիկի չափով

	100 լիտր գերազանցող քվոտայի
	յուրաքանչյուր 10 լիտրի համար բազային տուրքի 1000-ապատիկի չափով



- ներմուծում, արտահանում կամ մեծածախ առևտուր՝ 

	մինչև 1 տոննա քվոտայի
	բազային տուրքի 5000-ապատիկի չափով

	մինչև 100 լիտր քվոտայի 
	բազային տուրքի 10000-ապատիկի չափով

	1 տոննան գերազանցող քվոտայի
	[bookmark: _heading=h.nxrf78mytjc]բազային տուրքի 30000-ապատիկի չափով

	100 լիտրը գերազանցող քվոտայի
	[bookmark: _heading=h.30j0zll][bookmark: _heading=h.i4l3wmz6zaaa][bookmark: _heading=h.6t0gbxyqh8xj]բազային տուրքի 60000-ապատիկի չափով

	յուրաքանչյուր կանեփի բույսի համար
	բազային տուրքի 100-ապատիկի չափով



18.16. Արտադրական կանեփի՝

 - արտահանման, ներմուծման թույլտվություն տալու համար՝

	ա) յուրաքանչյուր կիլոգրամի համար
	բազային տուրքի 30-ապատիկի չափով

	բ) յուրաքանչյուր լիտրի համար
	բազային տուրքի 60-ապատիկի չափով

	գ) յուրաքանչյուր կանեփի բույսի համար
	բազային տուրքի 100-ապատիկի չափով»



18.17. 18.15.-րդ հոդվածում նշված լիցենզիաների գործողության ժամկետի երկարաձգման կամ լիցենզիայի վերաձևակերպման համար գանձվում է նույն չափով պետական տուրք, որը նախատեսված է տվյալ լիցենզիաների համար»

Հոդված 3. Օրենքի 19-րդ հոդվածի 19-րդ կետում «18.14-րդ» բառերը փոխարինել «18.17-րդ» բառերով:

Հոդված 4. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը։


ՀԻՄՆԱՎՈՐՈՒՄ
«ԹՄՐԱՄԻՋՈՑՆԵՐԻ ԵՎ ՀՈԳԵՄԵՏ (ՀՈԳԵՆԵՐԳՈՐԾՈՒՆ) ՆՅՈՒԹԵՐԻ ՄԱՍԻՆ ՀՀ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ» ՄԱՍԻՆ, «ԼԻՑԵՆԶԱՎՈՐՄԱՆ ՄԱՍԻՆ ՀՀ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ՊԵՏԱԿԱՆ ՏՈԻՐՔԻ ՄԱՍԻՆ» ՀՀ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ՆԱԽԱԳԾԵՐԻ ՓԱԹԵԹԻ ՎԵՐԱԲԵՐՅԱԼ

1.	Ընթացիկ իրավիճակը և իրավական ակտերի ընդունման անհրաժեշտությունը.
Հայաստանի Հանրապետության կառավարությունը 2021 թվականի փետրվարի 4-ի թիվ 142-Լ որոշմամբ ընդունել է «Տնտեսական արձագանքման ծրագիրը և գործողությունների պլանը», որով նախատեսվել են մի շարք տնտեսական ծրագրերի իրագործում, որոնք խնդիր էին դրել իրենց առջև 2020 թվականի մարտից ի վեր Հայաստանում կորոնավիրուսային համավարակի տարածման և սեպտեմբերի 27-ին Ադրբեջանի Հանրապետության կողմից Արցախի Հանրապետության հանդեպ սանձազերծած պատերազմի հետևանքով երկրում ի հայտ եկած բացասական շոկերի հաղթահարման ու տնտեսական ճգնաժամի առաջնային արձագանքման օրակարգի ձևավորումը, ինչպես նաև՝ միջնաժամկետում կայուն վերականգնման ու զարգացման համար նոր սոցիալ-տնտեսական քաղաքականության մշակման պահանջի ձևակերպում: Առաջարկվող ծրագրերից մեկը գյուղատնտեսական նոր, բարձր ավելացված արժեք ձևավորող ընտրված մշակաբույսերի աճեցման և վերամշակման համար անհրաժեշտ նախապայմանների ձևավորումն է, որի շրջանակներում առաջարկվում է գյուղատնտեսական նոր ընտրված մշակաբույսերի (օր.՝ Industrial Hemp) աճեցման և հետագայում վերամշակման նպատակով ապահովել դրանց մշակության գործընթացը մեկնարկելու համար անհրաժեշտ իրավական հիմքերը, անհրաժեշտ հումքը և կարողությունները: 
Արդյունաբերական կանեփը եղել է մանրաթելերի և յուղի արտադրության աղբյուր, որն օգտագործվում է՝ արտադրական և սպառողական բազմազան ապրանքատեսակների արտադրության համար: Կանեփի օգտագործման համաշխարհային շուկան բաղկացած է ավելի քան 25,000 ապրանքատեսակից 9 ենթաշուկաներում՝ գյուղատնտեսություն, տեքստիլ, վերամշակում, ավտոմոբիլային արտադրություն, կահույք, թուղթ, շինանյութ և խնամքի պարագաներ։ Գյուղատնտեսական շրջանառությունից դուրս եկած հողերի, մասնավորապես հողերի բերրիության նվազման, որակական ցուցանիշների կորստի, ծանր մետաղներով, ռադիոակտիվ նյութերով աղտոտվածության դեպքում արտադրական կանեփի մշակությունը արդյուանվետ է հողի որակի բարելավման նպատակով:
 ՀՀ կառավարության 2019 թվականի փետրվարի 8-ի N 65 որոշմամբ ընդունված Կառավարության ծրագրում, մասնավորապես 5.10 կետում, նշված է՝ «Կառավարությունն անթույլատրելի է համարում, որ գյուղատնտեսական նշանակության հողերի շուրջ 1/3-ը մնացել է անմշակ և Կառավարությունը գործուն քայլեր է ձեռնարկելու չօգտագործվող գյուղատնտեսական նշանակության հողերը նպատակայնորեն օգտագործելու ուղղությամբ»։
Հայաստանի գյուղատնտեսական հողերի շուրջ ⅓-ը գտնվում է անմշակ վիճակում, և Հայաստանում թույլատրելով կանեփի արտադրությունը միաժամանակ փորձ է արվում զարկ տալ գյուղատնտեսության զարգացմանը, օգտագործել տնտեսության զարգացմանն ուղղված բոլոր ռեսուրսները։ Հողերի մշակումը ոչ միայն լայն իմաստով կխթանի գյուղատնտեսության ոլորտը և նոր շունչ կհաղորդի երկրի տնտեսությանը, այլ նաև էական նշանակություն կունենա առանձին շրջանակի անձանց կենսապայմանները բարելավելու համար։ Մասնավորապես, կանեփի արտադրությունը՝ որպես բիզնեսի նոր ենթաճյուղ զարգացնելով, կստեղծվեն բազմաթիվ նոր աշխատատեղեր այնպիսի վայրերում, որտեղ մշտապես առկա է տեղի բնակչությանն աշխատանքով (եկամտով) ապահովելու խնդիր։ Այսպիսով, Հայաստանի անմշակ հողերի  ⅓-րդ-ի կամ  թեկուզ դրա մի մասի օգտագործումը կանեփի արտադրությունը կազմակերպելու նպատակով կլուծի ինչպես համակարգային, այնպես էլ մասնավոր խնդիրներ։ 
ԵՄ տարածքում կանեփի մշակությամբ զբաղվում են 21 երկրներում, որտեղ կանեփի ցանքատարածությունը 2011 թվականին կազմել է 8,000 հա, իսկ 2017 թվականին եռակի չափով ընդլայնվել է՝ զբաղեցնելով 42,500 հա: Ընդ որում՝ 1 հա տեխնիկական կանեփի վերամշակումից կարելի է ստանալ միջինը 75-210լ CBD յուղ, 6010կգ ծղոտ, որը կարող է վերածվել մոտավորապես 1,475կգ մանրաթելի:
Հաշվի առնելով կանեփի արտադրության օրինականացման արդյունքում ստեղծվող լայնածավալ հնարավորությունները և ոլորտի՝ տնտեսվարող սուբյեկտների համար նոր լինելը՝ անհրաժեշտ է դաշտը ենթարկել մանրամասն իրավական կարգավորման։ Այդպիսի կարգավորման մեխանիզմներից է լիազորված մարմնի կողմից լիցենզիայի տրամադրումը և վերահսկողական գործառույթների արդյունավետ իրականացումը:
Շուրջ 15 երկրի կարգավորումների ուսումնասիրությունից պարզ է դառնում, որ անկախ տարբեր երկներում սահմանված օրենսդրական առանձնահատկություններից կան մի շարք նմանություններ, մասնավորապես ոլորտը լիցենզավորվող է, իսկ լիցենզիան ստանալու համար պարտադիր պայման է, որ դիմողը խախտած չլինի տվյալ երկրի՝ թմրամիջոցներին վերաբերող կարգավորումները, թույլատրվում է վերամշակել միջինում 0,2-0,3% տետրահիդրոկանաբինոլ (THC) պարունակող բույսերը, իսկ չափաքանակը որոշվում է հատուկ փորձաքննություններով։ Բոլոր երկրներում կատարվում է ոլորտի վերահսկողություն, ընդ որում, բերքահավաքի իրականացման ժամկետների վերաբերյալ տեղեկատվությունը տրվում է պատկան մարմիններին նախապես, իսկ բերքահավաքը մեծամասամբ իրականացնում է պետական մարմինների ներկայացուցիչների ներկայությամբ։
Արդյունաբերական կանեփի առավելություններից է այն, որ ի տարբերություն շատ մշակաբույսերի, որոնք աճում են միայն խիստ բարենպաստ պայմաններում, կանեփը համարվում է հեշտ մշակվող, դիմացկուն, ամուր, կայուն բերք ապահովող մշակաբույս, որը կարող է լավ հնարավորություն դառնալ գյուղատնտեսությամբ զբաղվողների համար և ունենալով արտադրության տարբեր ուղղություններ՝ աշխատանքի պահանջարկը ոլորտում մեծ սովորաբար մեծ է: Ի տարբերություն սինթետիկ միջոցների, արդյունաբերական կանեփի կարևոր առավելություններից է կենսալուծվող հատկությունը: Արդյունաբերական կանեփից ստացված փայտանյութը շինարարության մեջ համարվում է էժան և որակյալ փոխարինիչ, իսկ կանեփի սերմերից ստացված յուղը, ի տարբերություն մի շարք այլ յուղերի, ունի մեծ քանակությամբ կարևոր ճարպաթթուներ։ Միակ մշակաբույսը, որն իր բաղադրությամբ և օգտակար նյութերի պարունակությամբ կարող է մրցակցել կանեփի հետ կտավատն է, որը ևս օգտագործվում է տարբեր արտադրություններում։ Կարևորվում է նաև այն հանգամանքը, որ գյուղատնտեսական շրջանառությունից դուրս եկած հողերի, մասնավորապես հողերի բերրիության նվազման, որակական ցուցանիշների կորստի, ծանր մետաղներով, ռադիոակտիվ նյութերով աղտոտվածության դեպքում արտադրական կանեփի մշակությունը արդյուանվետ է հողի որակի բարելավման նպատակով, նպաստում է հողի մեխանիկական հատկությունների բարելավմանը[footnoteRef:1], իսկ դիմացկունությունը տարբեր վնասատուների և հիվանդությունների հանդեպ ենթադրում է տարատեսակ թունաքիմիկատների նվազագույն օգտագործում, հետևաբար շրջակա միջավայրի և ջրային պաշարների վրա նվազագույն ազդեցություն Բնապահպանական և գյուղատնտեսական նշանակության տեսանկյունից արդյունաբերական կանեփի արտադրությունը նպատակահարմար է, քանի որ` վերջինիս օգտագործումը թղթի արտադրության մեջ կարող է էականորեն կրճատել ծառահատումների ծավալը։ Կանեփից ստացված թուղթը համարվում է ավելի որակյալ և ամուր։ [1:  2017թ.-ին Լեհաստանում կատարված ուսումնասիրությունների արդյունքում կանեփի միջոցով հաջողվել է կանգնեցնել էրոզիայի պրոցեսը և հողում վերականգնել միկրոօրգանիզմենրի կենսագործունեությունը: Ինչպես նաև, կանեփը ձևավորում է առատ կենսազանգված, որը հետագայում հնարավոր է օգտագործել որպես կանաչ պարարտանյութ] 

Միջազգային պարտավորությունների գծով Հայաստանը անդամակցում է Թմրամիջոցների մասին 1961 թվականի միասնական Կոնվենցիային՝ փոփոխված «Թմրամիջոցների մասին 1961 թվականի միասնական կոնվենցիայի փոփոխությունների մասին» 1972 թվականի արձանագրությանը համապատասխան, Թմրամիջոցների և հոգեմետ նյութերի ապօրինի շրջանառության դեմ պայքարի մասին 1988  թվականի կոնվենցիային: 
Մի շարք արտասահմանյան երկրներ արդեն իսկ հաջողությամբ կիրառում են կանեփի արտադրությունը և արդյունավետ կերպով ձևավորել են դրա կարգավորման և վերահսկման իրավական հիմքեր:  
Եվրոպական միության տարածքում արդյունաբերական կանեփի վերաբերյալ կարգավորումները մշակված են Միասնական գյուղատնտեսական քաղաքականության շրջանակներում, որով դեռևս 1970-ական թվականներից գյուղատնտեսության ոլորտը դիվերսիֆիկացնելու նպատակով արդյունաբերական կանեփի աճեցումն ու մշակումը սկսեց սուբսիդավորվել։  ԵՄ տարածքում գործում է նաև արդյունաբերական կանեփից պատրաստված արտադրանքի փաթեթավորման հատուկ կարգ։
Ֆրանսիայի օրենսդրությամբ արդյունաբերական կանեփի արտադրության ոլորտը լիցենզավորվում է։ Լիցենզիան տրամադրվում է Ֆրանսիայի առողջապահության նախարարության կողմից։ Թվարկված մյուս երկրների նման, Ֆրանսիայի օրենսդրությամբ նախ սահմանվում են թույլատրելի բուսատեսակները։
Ի տարբերություն այլ երկրների՝ ֆրանսիական օրենսդրությունը հստակ սահմանում է նաև տետրահիդրոկանաբինոլի չափաբաժնի ստուգման ընթացակարգերը, այդ թվում՝ նմուշառումը, վերցվող նմուշների քանակը, դրանց մշակման և չորացման կարգը։ Տարբեր է նաև տետրահիդրոկանաբինոլի թույլատրվող չափաբաժինը՝ 0,2 տոկոս։
Իսրայելի կառավարության 2016 թվականի N1587  բանաձևի համաձայն` կանեփի բույսի հետ կապված ցանկացած գործողություն, որը ներառում է կանեփի բույսի կամ դրա արտադրանքի աճեցում, արտահանում, տեղափոխում, լաբորատոր փորձարկում կամ հետազոտություն, պետք է համապատասխանի օրենքների դրույթներին, որը ենթադրում է համապատասխան լիցենզիաների ստացում Վտանգավոր թմրամիջոցների մասին 1973 թվականի օրենքի  և վերջինիս 2019 թվականի N16 Փոփոխության համաձայն, ինչպես նաև լիցենզավորման պայմանների պահպանումը:	
Իսրայելում բիզնեսի լիցենզավորման ոլորտը կարգավորվում է 1968 թվականի «Բիզնեսների լիցենզավորման մասին» օրենքով: Ներկայումս կանեփի օգտագործումը կարգավորվում է ոչ թե օրենքներով, այլ համապատասխան նախարարությունների կողմից տրված ուղեցույցներով, ընթացակարգերով և շրջաբերականներով: Իսրայելի օրենսդրությունը արգելում է կանեփի օգտագործումը ժամանցի նպատակով, այն համարվում է վտանգավոր թմրամիջոց, որի համար օրենքով պատասխանատվություն է սահմանվում ինչպես ազատազրկման այնպես էլ տուգանքի ձևով։ Իսրայելը այս ոլորտում մշակել է համապարփակ էկոհամակարգ, որը գրավում է խոշոր գլոբալ ուշադրություն, ֆոնդեր և մասնագետներ, ինչպես ինչպես նաև կառավարությունների հետաքրքրությունը, ովքեր ցանկանում են իրականացնել նմանատիպ քաղաքականություն: Ներկայումս Իսրայելում կա ավելի քան 460 ագրոտեխնոլոգիական ընկերություն, որոնցից ավելի քան 25% -ը հիմնադրվել է միայն անցած հինգ տարիների ընթացքում:
Ավստրալիայի օրենսդրությամբ նախատեսված է Լիցենզավորման և թույլտվության սխեմա, որը կարգավորում է կանեփի բույսերի մշակման և կանեփի և կանեփի խեժի արտադրության հետ կապված հարաբերությունները: Ընդ որում, կանեփի մշակումը և արտադրությունը և դրա հետ կապված գործողությունները նախատեսված են բժշկական նպատակներով կամ բժշկական կանեփի հետ կապված հետազոտությունների համար:
Թմրամիջոցների մասին 1961թ․ Կոնվենցիայով սահմանված դեղերի արտադրության համար Ավստրալիայում  նախատեսված է առանձին լիցենզավորման և թույլտվության պահանջ  և սխեմա: Ավստրալիայում Թմրամիջոցների մասին 1967թ. օրենքի  համաձայն կատարվում է հետևյալ երկու տեսակի լիցենզիավորում՝բուժական կանեփի լիցենզիավորում և կանեփի հետազոտության լիցենզիավորում:
Կանադայում արդյունաբերական կանեփի արտադրությամբ զբաղվելը թույլատրվում է 1994 թվականից, ոլորտը լիցենզավորվող է դարձել սկսած 1998 թվականից։ Թույլատրվում է օգտագործել այն բուսատեսակները, որոնցում տետրահիդրոկանաբինոլի չափաբաժինը չի գերազանցում 0,3 տոկոսը։
Կանեփի մասին իրավական ակտի պահանջով մշակվել են արդյունաբերական կանեփի արտադրության, մշակման, ներմուծման և արտահանման վերաբերյալ կարգավորումներ։ Կանադայի օրենսդրությամբ սահմանված է մշակվող և աճեցվող թույլատրելի բուսատեսակների ցանկը։ Այստեղ բույսն աճեցնողները կարող են քաղել արդյունաբերական կանեփի ծաղիկները, տերևները և ճյուղերը՝ դրանք վաճառելով լիցենզավորված մշակողին։


2. Առաջարկվող կարգավորումների բնույթը
Նախագծերով առաջարկվում է օրենքով թույլատրել արտադրական կանեփի արտադրության, արտահանման, ներմուծման կամ մեծածախ առևտրի իրականացման գործունեությունը, սահմանել լիցենզավորման առանձնահատկությունները և պարտադիր պահանջները: Մասնավորապես նախագծով առաջարկվում է նախատեսել հետևյալ կարգավորումները.
●	Առաջին, սահմանել, որ Հայաստանի Հանրապետությունում թույլատրվում է արտադրական կանեփի արտադրությունը, արհանումը, ներմուծումը կամ մեծածախ առևտուրը ՝ համապատասխան լիցենզիայի առկայության դեպքում։
●	Երկրորդ, Նախագծով հստակեցվել է, թե ինչ է իր մեջ ներառում արտադրական կանեփի արտադրությունը,
· Երրորդ, նախագծով նախատեսվել են լիցենզավորման առանձնահատկությունները՝ հստակ կանոնակարգելով այն պարտադիր չափանիշները, որոնք անձը պետք է բավարարի լիցենզիա ստանալու համար, ինչպես նաև սահմանելով որոշ այլ չափանիշներ կառավարության կողմից լիցենզավորման կարգով նախատեսվելու դեպքում:
●	Չորրորդ, Նախագծով հստակ սահմանվել է լիցենզավորման ենթակա գործունեության քվոտավորման պահանջ,
· Հինգերորդ, Նախագծով սահմանվել է լիցենզավորված անձանց գործունեության նկատմամբ վերահսկողության իրականցման իրավական կարգավորումները:	

4. Ակնկալվող արդյունքը
Նախագծի ընդունման արդյունքում ակնկալվում է ներդնել արդյունաբերական և գյուղատնտեսական նպատակներով կանեփի արտադրության գործունեության իրականացման հնարավորությունը Հայաստանի Հանրապետությունում,  լիցենզավորման առանձնահատկությունները, քվոտավորման պահանջը և պետական վերահսկողության իրավական կարգավորումը:

Տ Ե Ղ Ե Կ Ա Ն Ք  
«ԹՄՐԱՄԻՋՈՑՆԵՐԻ ԵՎ ՀՈԳԵՄԵՏ (ՀՈԳԵՆԵՐԳՈՐԾՈՒՆ) ՆՅՈՒԹԵՐԻ ՄԱՍԻՆ ՀՀ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ» ՄԱՍԻՆ  ԵՎ «ՊԵՏԱԿԱՆ ՏՈԻՐՔԻ ՄԱՍԻՆ» ՀՀ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ՆԱԽԱԳԾԵՐԻ ՎԵՐԱԲԵՐՅԱԼ

Օրենքների նախագծերի փաթեթի ընդունման դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն նախատեսվում:



Տ Ե Ղ Ե Կ Ա Ն Ք  
«ԹՄՐԱՄԻՋՈՑՆԵՐԻ ԵՎ ՀՈԳԵՄԵՏ (ՀՈԳԵՆԵՐԳՈՐԾՈՒՆ) ՆՅՈՒԹԵՐԻ ՄԱՍԻՆ ՀՀ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ» ՄԱՍԻՆ ԵՎ «ՊԵՏԱԿԱՆ ՏՈԻՐՔԻ ՄԱՍԻՆ» ՀՀ ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ՆԱԽԱԳԾԵՐԻ ՎԵՐԱԲԵՐՅԱԼ

Օրենքների նախագծի փաթեթի ընդունման առնչությամբ և այլ իրավական ակտերի նախագծերի ընդունմամբ անհրաժեշտություն կառաջանա փոփոխություններ կատարել ՀՀ կառավարության մի շարք որոշումներում։
